
ನಮಸ್ಕೃತ್ಯ ರಾಮಂ ಮಹಾದೇವದೇವಂ
ಭವಾನೀಕಟಾಕ್ಷೇಕ್ಷಣಾನಂದಜಾಲಂ .

ತದಾಲೋಕಲೋಲಂ ಮಹಾನೃತ್ಯಲೀಲಂ ಭಜೇ
ಪಾರ್ವತೀಶಂ ಮಹಾತಾಂಡವೇಶಂ .. 1..

ಭವಾಂತಂ ಭಜೇ ತಂ ಹೃದಂತೇ ಮಹಾಂತಂ
ಭವಾಬ್ಧಿಂ ತರಂತೇಂದುಕುಂದಾವಭಾಸಂ
(ಭವಾಬ್ಧೇಸ್ತರಂತೀಂ ದುಕೂಲಾವಭಾಸಂ) . (ತರಂತೀ-ನೌಕಾ)
ತಮೀಶಂ ರಮೇಶಾರ್ಚಿತಾಂಘ್ರಿ (ದ್ವಯಾಬ್ಜಂ)
ಭಜೇ ಪಾರ್ವತೀಶಂ ಮಹಾತಾಂಡವೇಶಂ .. 2..

ಜಟಾಜೂಟಸೋಮಂ ಲಲಾಟಾಕ್ಷಭೀಮಂ
ನಟಾಚಾರ್ಯವಾಮಂ ಸದಾ ಪೂರ್ಣಕಾಮಂ .

ಸದಾವಾಮಭಾಮಂ ಹೃದಾನಂದರಾಮಂ
ಭಜೇ ಪಾರ್ವತೀಶಂ ಮಹಾತಾಂಡವೇಶಂ .. 3..

ಧರಾಶ್ರೀಶವಾಗೀಶನಾಗೇಶಮುಖ್ಯೈಃ
ಸುರೈಃ ಸೇವಿತಂ ತಾಲವೀಣಾದಿಹಸ್ತೈಃ .
ಪದಾಘಾತಸಂಘಾತಸಂಘೃಷ್ಟದೈತ್ಯಂ
ಭಜೇ ಪಾರ್ವತೀಶಂ ಮಹಾತಾಂಡವೇಶಂ .. 4..

ರಣನ್ನೂಪುರದ್ವಂದ್ವಹಾರಿ ಸ್ವಕೀಯಾಂಘ್ರಿ-
ಪದ್ಮದ್ವಯಾಂಭೋರುಹಾಪೂರ್ಣವಿಶ್ವಂ .

ನಮನ್ಮಧ್ಯಸಾಚೀಕೃತಸ್ವಾಂಘ್ರಿಪದ್ಮಂ
ಭಜೇ ಪಾರ್ವತೀಶಂ ಮಹಾತಾಂಡವೇಶಂ .. 5..

ಶಿವಾಶೇಷಬಂಧೋ ಕೃಪಾಪೂರ್ಣಸಿಂಧೋ
ಶಿವಾನಂದಸಂದೋಹಸಂಧಾನಬಂಧೋ .

ಮಹಾಶ್ಚರ್ಯನೃತ್ಯೋಲ್ಲಸತ್ಪಾದಪದ್ಮಂ
ಭಜೇ ಪಾರ್ವತೀಶಂ ಮಹಾತಾಂಡವೇಶಂ .. 6..

ಕಟಿಪ್ರಾಂತಸಂಬಂಧಿಸೌವರ್ಣಸೂತ್ರಂ

ಪ್ರಲಂಬಪ್ರಕೀರ್ಣೋರುಘಂಟಾನಿನಾದಂ .

ಮಹಾಸಿಂಹನಾದಂ ಪ್ರಭಿನ್ನಾಬ್ದಜಾಲಂ
ಭಜೇ ಪಾರ್ವತೀಶಂ ಮಹಾತಾಂಡವೇಶಂ .. 7..

ಭ್ರಮದ್ಬಾಹುದಂಡಂ ಗದಾಪೂರ್ಣರತ್ನಂ
ಪ್ರಭೋ ಕ್ಷಿಪ್ತಮಾರ್ತಾಂಡಕೋಟಿಪ್ರಕಾಶಂ .

ಮಹಾಹೀಶಭೂಷಂ ಸುರೇಶಂ ಮಹೇಶಂ
ಭಜೇ ಪಾರ್ವತೀಶಂ ಮಹಾತಾಂಡವೇಶಂ .. 8..

ಮಹಾನೃತ್ಯಸಂಜಾತಭೀಮಾಟ್ಟಹಾಸಂ
ಮಹಾಯೋಗಿಹೃತ್ಪದ್ಮಕೋಶಾವಭಾಸಂ .

ಮಹಾನಾಗಯಜ್ಞೋಪವೀತಾವಭಾಸಂ
ಭಜೇ ಪಾರ್ವತೀಶಂ ಮಹಾತಾಂಡವೇಶಂ .. 9..

ಭವಾನೀಶ ಭೂತೇಶ ಭರ್ಗಾಸುರಾರೇ
ಭವಾರೇ ಪುರಾರೇ ಸುರೇಶಾರ್ಚಿತಾಂಘ್ರೇ .

ನ ಜಾನಾತಿ ಯುಷ್ಮತ್ಸ್ವರೂಪಂ ಜನೋಽಯಂ
ಭಜೇ ಪಾರ್ವತೀಶಂ ಮಹಾತಾಂಡವೇಶಂ .. 10..

ಮುಕುಂದಾಬ್ಜಹಸ್ತೋಲ್ಲಸತ್ತ್ರಾಸನಾದಂ (ದ್ವೇತ್ರನಾದೈಃ)
ನಮದ್ದೇವವೃಂದಂ ಸುಹೃದ್ಯೋಗಿವೃಂದಂ .

ಲಸತ್ಕುಂದದಂತಂ ಶಿವಾನಂದಕಂದಂ
ಭಜೇ ಪಾರ್ವತೀಶಂ ಮಹಾತಾಂಡವೇಶಂ .. 11..

ಜಟಾಜೂಟಗಂಗಾತರಂಗೋರ್ಮಿಚಂಚ-

ತ್ಸಹಸ್ರಾಂಶು(ಮ್ಬು)ಜಾತಾವೃತಾಕಾಶಮೀಶಂ .

ಶರಚ್ಚಂದ್ರಹಾಸಂ ಸುಕರ್ಪೂರಭಾಸಂ
ಭಜೇ ಪಾರ್ವತೀಶಂ ಮಹಾತಾಂಡವೇಶಂ .. 12..

ಸ್ಫುರನ್ಮುದ್ರಿಕಾರತ್ನರಾಜತ್ಕರಾಂಘ್ರಿಂ
ರಣತ್ಸ್ವರ್ಣಕೋಟೀರರಾಜದ್ಭುಜೌಘಂ .

ಲಸನ್ಮಧ್ಯಸಂಬದ್ಧಪಟ್ಟಾಭಿರಾಮಂ
ಭಜೇ ಪಾರ್ವತೀಶಂ ಮಹಾತಾಂಡವೇಶಂ .. 13..

ಸ್ಫುರಂತಂ ನದಂತಂ ಮಹಾಂತಂ ದಿಗಂತಂ
ವಸಂತಂ ಮಹಾಶ್ಚರ್ಯವಾಸೋ ನಿತಾಂತಂ .

ಅನಂತಂ ಭವಾಂತಂ ಭವಾನೀಹೃದಂತಂ
ಭಜೇ ಪಾರ್ವತೀಶಂ ಮಹಾತಾಂಡವೇಶಂ .. 14..

ಮಹಾದೇವ ದೇವಾದಿದೇವೇಶ ಶಂಭೋ

ಭವಂತಂ ವಿನಾ ದೇವಮನ್ಯಂ ನ ಜಾನೇ .

ಕ್ಷಣಾರಾಧನೇನಾಶುತೋಷಂ ಮಹೇಶಂ
ಭಜೇ ಪಾರ್ವತೀಶಂ ಮಹಾತಾಂಡವೇಶಂ .. 15..

ನಮಸ್ತೇ ನಮಸ್ತೇ ಶಿವಾನಂದಕೀರ್ತೇ
ನಮಸ್ತೇ ನಮಸ್ತೇ ಭವಾನಂದಮೂರ್ತೇ .

ನಮಸ್ತೇ ನಮಸ್ತೇ ಶರಣ್ಯೈಕಮೂರ್ತೇ
ನಮಸ್ತೇ ನಮಸ್ತಾಂಡವಾಡಂಬರಾಯ .. 16..

ನಮಸ್ತೇ ನಮಸ್ತೇ ಜಗಜ್ಜನ್ಮಕರ್ತ್ರೇ
ನಮಸ್ತೇ ನಮಸ್ತೇ ನಮಃ ಭಾಲನೇತ್ರ .
ನಮಸ್ತೇ ನಮಸ್ತೇ ಹರಾಯಾಗ(ಘ)ಹರ್ತ್ರೇ
ನಮಸ್ತೇ ನಮಸ್ತಾಂಡವಾಡಂಬರಾಯ .. 17..

ನಮಃ ಪಾರ್ವತೀಪ್ರಾಣನಾಥಾಯ ತುಭ್ಯಂ
ನಮಃ ಸರ್ವಲೋಕೈಕನಾಥಾಯ ತುಭ್ಯಂ .

ನಮೋ ವಿಷ್ಣುಹೃತ್ಪದ್ಮಕೋಶಾಯ ತುಭ್ಯಂ
ನಮಸ್ತೇ ನಮಸ್ತಾಂಡವಾಡಂಬರಾಯ .. 18..

ನಮೋ ದಿವ್ಯಕೈಲಾಸವಾಸಾಯ ತುಭ್ಯಂ
ನಮೋ ದಿವ್ಯರತ್ನಾಹಿಭೂಷಾಯ ತುಭ್ಯಂ .

ನಮಃ ಸರ್ವಯಜ್ಞೋಪವೀತಾಯ ತುಭ್ಯಂ
ನಮಸ್ತೇ ನಮಸ್ತೇ ನಮಃ ಶಂಕರಾಯ .. 19..

ನಮಃ ಶಂಭವೇ ಟಂಕವಜ್ರಾಂಕಿತಾಯ-

ನಮೋ ಭಕ್ತಲೋಕೈಕಪಾಲಾಯ ತುಭ್ಯಂ .

ಇದಂ ಧೂರ್ಜಟೇಸ್ತಾಂಡವಸ್ತೋತ್ರರಾಜಂ
(ಪ್ರಭಾತೇ)ಪಠಂತಿ ಪ್ರಸನ್ನಾಂಜನೇಕಃ(ನ್ತರಂಗಾಃ).
ಸುರೇಂದ್ರಾದಿಭೋಗಾನಿಹೈವಾಸ್ಯ ಭುಕ್ತ್ವಾ
ತದಂತೇ ಲಭಂತೇ ಶಿವಾನಂದಲೋಕಂ .. 20..

..ಇತಿ ಶ್ರೀತಾಂಡವಸ್ತೋತ್ರಂ ಸಂಪೂರ್ಣಂ ..

